
ABSTRAK Kepesatan proses urbanisasi yang berlaku dan diiringi pula dengan peningkatan jumlah 

penduduk telah menyebabkan pertambahan kenderaan persendirian dalam bandar. Kesannya ialah 

berlakunya masalah kesesakan jalan raya yang serius pada waktu puncak. Populasi Klang dan Petaling Jaya 

ialah 3.3 juta penduduk dan jumlah ini akan terus bertambah. Bagi mengurangkan masalah ini, pihak 

kerajaan telah membelanjakan 23 billion bagi membiayai kos pembinaan pengangkutan rel bandar sebagai 

pengangkutan alternatif kepada pengguna. Di samping berperanan sebagai pengangkutan alternatif, MRT 

juga membawa impak tidak langsung lain. Salah satunya ialah perubahan corak guna tanah di sepanjang 

laluannya. Justeru, objektif artikel ini adalah untuk menganalisis perubahan corak guna tanah yang mungkin 

berlaku disebabkan oleh pembinaan sistem MRT di Cheras, Kuala Lumpur bagi tahun 2010  dan 2020. Imej 

satelit Landsat 7 ETM+ telah digunakan dalam kajian bagi tahun 2010 dan 2020 serta data sekunder. Guna 

tanah di kawasan kajian telah dikelaskan kepada lima kelas: tepu bina, tanah lapang, hutan, pertanian dan 

badan air. Pengelasan gunatanah kepada lima jenis utama ini memudahkan pengurusan dan perancangan 

tanah, serta memastikan standardisasi yang konsisten. Dalam kajian ini, kaedah pengkelasan berselia digunakan 

untuk mengelaskan imej satelit Landsat 7 ETM+ menggunakan perisian ArcGIS 10.8. Dapatan kajian menunjukkan 

bahawa berlakunya perubahan corak guna tanah sebanyak 87.34% bagi tepu bina, -94.49% bagi badan air, 

3904.81% bagi hutan, -92.77% bagi pertanian dan -0.84% bagi tanah lapang. Rumusan yang dapat dibuat 

ialah pembinaan sistem MRT telah membawa kepada perubahan corak guna tanah di kawasan Cheras, Kuala 

Lumpur. 
 

Kata Kunci: Mass Rapid Transit (MRT), urbanisasi, pengangkutan, guna tanah, Cheras 

ABSTRACT The rapid urbanization process in cities has led to the development of the urban transport 

system, which in turn has changed the land use patterns in these areas. This has resulted in significant road 

congestion issues during peak hours. The population in Klang and Petaling Jaya is 3.3 million, and this 

figure will increase over time. To reduce this issue, the government has spent 23 billion ringgit to build rail 

transport, with MRT as the alternative transport. MRT subsequently reduces the use of private vehicles in 

the city and has other indirect impacts. The change in land use patterns along its route is one of the indirect 

effects. Thus, the objective of this article is to analyze the changes in land use patterns that may occur due to 

the construction of the MRT system in Cheras between 2010 and 2020. The study utilized Landsat 7 ETM+ 

satellite images for the years 2010 and 2020, in addition to secondary data. We classified land use into five 

classes: built-up, open land, forest, agriculture, and water bodies. This simplifies the management, planning, 

and standardization of land use. The findings of the study show that there is a change in land use patterns, 

which is 87.34% for built-up areas, -94.49% for water bodies, 3904.81% for forests, -92.77% for agriculture, 

and -0.82% for open land. We can conclude that the construction of the MRT system has resulted in a shift 

in land use patterns in Cheras, Kuala Lumpur. 

 

Keywords: Mass Rapid Transit (MRT), urbanization, transportation, land use, Cheras 

 

 

1. Pengenalan 

 
Proses urbanisasi yang semakin berkembang dengan pesat di sesebuah negara telah 

menjadi penggerak utama kepada perkembangan sistem pengangkutan di trafik tersebut. 

Sistem pengangkutan juga telah menjadi sektor yang penting dalam ekonomi bagi mana-

mana negara. Hal ini kerana, ia boleh meningkatkan pendapatan negara dan menarik lebih 

ramai pelabur asing untuk datang melabur dalam negara. Sistem pengangkutan juga bukan 

sahaja boleh meningkatkan ekonomi negara (Johari et al., 2023) malah dapat memberikan 

manfaat kepada alam sekitar (Ahmad, 2011). Sistem pengangkutan mampu mengurangkan 

pembebasan gas karbon ke ruang atmosfera yang menyumbang kepada pencemaran udara 

(Man & Majid, 2024a). Pelbagai mod pengangkutan telah diperkenalkan di sesebuah negara 

dengan menggunakan pelbagai sumber tenaga, namun setiap mod pengangkutan 

mempunyai kecekapan dan kelestariannya (Mohd Sahrul & Edie Ezwan, 2023). Pada masa 

ini, pengangkutan rel telah diperkenalkan di seluruh dunia terutamanya di Malaysia. 

Pengenalan pengangkutan rel di Malaysia telah memberi impak yang besar kepada negara 

sama ada dari segi ekonomi, masyarakat dan juga pembandaran (Man et al., 2024a). 

Pengangkutan merupakan salah satu sektor ekonomi yang amat penting bagi 

sesebuah negara (Man & Majid, 2024b). Hal ini kerana, ia berpotensi untuk memberikan 

manfaat atau kebaikan kepada alam sekitar, sosial dan ekonomi sama ada di peringkat 

tempatan ataupun global (Mohd Sahrul & Edie Ezwan, 2023). Menurut Ministry of Transport 

Malaysia (MOT) 2022, terdapat pelbagai jenis pengangkutan yang disediakan iaitu darat 

(rangkaian jalan raya dan rel), air (kapal, dan udara (kapal terbang)). Sektor pengangkutan 

mempunyai pengaruh yang signifikan terhadap pembangunan mampan (Man & Majid, 

2024b). Hal ini kerana, infrastruktur pengangkutan yang mempunyai rangkaian yang 

kompleks dan penting bagi pembangunan mampan kerana ia menghubungkan antara 

sebuah bandar dengan bandar yang lain dan memberi ruang kepada aktiviti manusia serta 

sekali gus dapat menyumbang kepada kemajuan sosioekonomi dalam sesebuah negara 

(Zheng et al, 2021; Mohd Farid et al. 2020; Ramlan et al, 2021). Menurut Martin et al. (2021), 

rangkaian pengangkutan seperti transit rel bandar dapat memudahkan proses 

pembandaran, membantu menjana perhubungan, menyumbang kepada peningkatan 

sosioekonomi dan ia juga dapat meningkatkan kualiti hidup penduduk di sesebuah negara. 

Sejak beberapa dekad yang lepas, Transit Aliran Massa (Mass Rapid Transit – MRT) 

telah muncul sebagai alternatif penting dalam infrastruktur pangangkutan bandar di 

seluruh dunia. Kewujudan MRT bukan sahaja telah merevolusikan cara bagaimana 

penghuni bandar bergerak tetapi turut mengubah corak penggunaan tanah dan menangani 

isu-isu yang berkait dengan proses urbanisasi yang semakin pesat seperti kesesakan lalu 

lintas dan kemerosotan alam sekitar (Man & Majid, 2024b). Dalam konteks Malaysia, 

Amsori (2020) menegaskan bahawa proses pembandaran yang pesat berlaku telah 

menyumbang kepada peningkatan pengangkutan persendirian sehingga mengakibatkan 

kesesakan lalu lintas yang teruk pada waktu puncak di bandar-bandar besar. Justeru, di 

Asia, khasnya, negara seperti China, Singapura dan Malaysia telah membuat pelaburan 

besar dalam infrastruktur MRT untuk menampung pertumbuhan bandar yang pesat dan 

mengurangkan tekanan ke atas rangkaian pengangkutan sedia ada. 

Menurut Mohd Syafiq dan Zurinah (2021), MRT adalah pengangkutan awam 

yang mempunyai tiga ciri utama iaitu pertama mass yang membawa maksud daya angkutan 

yang besar, kedua iaitu rapid yang bermaksud waktu tempoh yang cepat dan frekuensi 

tinggi dan terakhir iaitu transit yang bermaksud persinggahan di stesen-stesen yang telah 

ditetapkan bagi setiap laluan. MRT boleh didefinisikan sebagai perkhidmatan 

pengangkutan awam yang besar yang mampu mengangkut bilangan penumpang yang 

banyak dan kelajuan yang tinggi serta pengangkutan rel yang boleh tiba pada waktu yang 

ditetapkan (MRT Crop, 2024). Di Malaysia, pengumuman bagi projek MRT yang telah 

dilakukan oleh mantan Perdana Menteri Malaysia iaitu Dato Seri Najib adalah pada bulan 

Jun 2010 dan projek MRT ini telah diluluskan oleh kerajaan sepenuhnya pada tahun yang 

sama tetapi pada bulan Disember (Berita Harian, 2016). Pembinaan laluan MRT pertama 

bermula pada 8 Julai 2011, dan laluan tersebut sepenuhnya beroperasi pada 17 Julai 2017 

dengan 

panjang laluan mencapai 47 km di Laluan Kajang, termasuk 9.5 km terowong bawah tanah 

dengan tujuh stesen bawah tanah (Khoo & Ooi, 2023; Mstar, 2017; Nur Athifah et al., 2020). 

Menurut Mass Rapid Transit Corporation (2023), permintaan perjalanan di Lembah Klang 

dianggarkan akan mencapai 18 juta pergerakan sehari menjelang tahun 2020. Laluan MRT 

kedua, Laluan Putrajaya, mula beroperasi sepenuhnya pada 16 Mac 2023, menghubungkan 

Sungai Buloh ke Serdang dan Putrajaya iaitu sejauh 57.7 km, dengan 13.5 km terowong 

bawah tanah dan 10 stesen bawah tanah baharu (Khoo & Ooi, 2023). Pembinaan projek MRT 

ini telah menjadi pemangkin kepada pembangunan mampan dan memacu aktiviti ekonomi 

di Lembah Klang khususnya dan Malaysia amnya (Man & Majid, 2024b). Limpahan 

ekonomi dari pembangunan MRT telah menjana peningkatan nilai hartanah, dijangka 

antara 10 hingga 20%, dan kepadatan penggunaan tanah di sepanjang koridor (New Straits 

Times, 2017). 

Pengangkutan awam bandar semakin maju seiring mengikut peredaran zaman 

kerana wujudnya teknologi-teknologi yang canggih untuk membentuk atau membina 

pengangkutan awam yang lebih efiesen supaya dapat memberikan faedah kepada setiap 

sektor yang terdapat disesebuah negara dan ia juga dapat menjaga alam sekitar (Man & 

Majid, 2024a). Di Malaysia pengangkutan awam bandar semakin meningkat dimana 

wujudnya transit rel bandar seperti MRT. Transit rel bandar seperti MRT adalah 

pengangkutan awam yang boleh dipanggil sebagai “Green Transport” (Porto da Silva et al., 

2018). Hal ini kerana, perkhidmatan yang diberikan oleh MRT lebih cepat, mudah dan dapat 

mengurangkan pencemaran (Man & Majid, 2024b). Bandar yang melaksanakan sistem MRT 

adalah sebuah bandar yang mempunyai bilangan penduduknya yang padat di sesebuah 

kawasan (Man et al., 2024b) . Hal ini dikatakan demikian kerana, dengan adanya 

kemudahan sistem MRT ini, penduduk dikawasan tersebut mudah untuk bergerak ke 

mana-mana destinasi yang lain tanpa mengalami kesesakan lalu lintas (Man & Majid, 2024b). 

Salah satu  bandar yang mempunyai kepadatan penduduk yang tinggi adalah Cheras, Kuala 

Lumpur sehingga sistem MRT menjadi salah satu pengangkutan awam yang utama  di 

sekitar kawasan Cheras. Antara stesen MRT yang terdapat di sekitar Cheras, Kuala lumpur 

adalah Stesen Taman Suntex, Stesen Sri Raya, Stesen Tun Hussein Onn, Stesen Bukit 

Dukung dan Stesen Batu 11 Cheras (Mass Rapid Transit Corporation, 2023). 

Pembinaan sistem MRT yang melalui kawasan Cheras, Kuala Lumpur, telah 

memberi impak yang ketara kepada guna tanah di kawasan tertentu sehingga mengakibatkan 

berlakunya perubahan corak guna tanah (Man & Majid, 2024b) . Kehadiran MRT telah 

menggalakkan pembangunan perumahan, perkhidmatan dan infrastruktur lain di sekitar 

bandar (Man & Majid, 2024a) . Sebagai contoh, stesen MRT mungkin menjadi pusat aktiviti 

ekonomi dan sosial baharu, yang seterusnya memerlukan pembinaan perumahan dan 

kemudahan perkhidmatan untuk menampung keperluan penduduk dan pelawat (Man et al., 

2024a). Perubahan guna tanah ini akhirnya akan membawa kepada perubahan landskap di 

kawasan tersebut (Man et al., 2024a). Perkembangan baharu seperti bangunan tinggi, stesen 

MRT, lebuh raya dan kemudahan awam akan mengubah ciri landskap asal kawasan itu. Selain 

itu, tumbuhan dan ekosistem semula jadi juga mungkin terjejas atau digantikan dengan 

landskap bandar yang lebih moden dan tersusun. Rendana et al. (2023) menggariskan bahawa 

pengubahsuaian landskap ini berpotensi untuk mengubah bilangan dan jenis ciri landskap, 

yang seterusnya akan mengubah corak keseluruhan landskap di kawasan tersebut. Justeru, 

pembangunan sistem MRT di Cheras bukan sahaja menjejaskan struktur fizikal sesuatu 

kawasan, malah memberi kesan mendalam terhadap cara kawasan itu digunakan dan dialami 

oleh penduduk dan pengunjung setempat. 

Justeru, artikel ini bertujuan untuk menganalisis perubahan corak guna tanah yang 

berlaku disebabkan oleh pembinaan sistem MRT di kawasan Cheras antara tahun 2010 dan  

2020. 

 

2.  Kajian Lepas 

 

2.1 Transit Aliran Massa (MRT) 
 

  Pengangkutan rel merupakan pengangkutan awam bandar yang paling awal di Malaysia. 

Dalam konteks pengangkutan awam bandar, ia menjadi keutamaan di kawasan bandar dan 

menyumbang kepada rangkaian jalan raya seperti rangkaian rel. Malaysia telah mengalami 

banyak perkembangan dari tahun 1990 hingga kini untuk mencapai akses yang baik dalam 

pengurusan pengangkutan (Mohd Sahrul et al, 2020; Ng & Suzana, 2021; Hafiza et al, 2015). 

Dalam kajian ini, telah diketengahkan dalam mengenal pasti pembangunan dan akses sistem 

pengangkutan awam di Lembah Klang. Beberapa kaedah geospatial yang digunakan dalam 

kajian ini boleh diaplikasikan dalam penyelidikan yang bakal dilakukan oleh pengkaji 

terhadap sistem MRT sekaligus dapat membantu mengenal pasti impak pembangunan sistem 

MRT di Lembah Klang. Kajian yang dilakukan ini adalah berpandukan kepada prinsip utama 

dasar pengangkutan mampan. Namun, pembinaan sistem pengangkutan ini akan 

memberikan impak kepada perubahan guna tanah di kawasan tersebut. Oleh itu, kajian yang 

ingin dijalankan dapat menganalisis perubahan guna tanah yang berlaku semasa sistem MRT 

diperkenalkan di sekitar Lembah Klang. Kerajaan Malaysia pada masa kini banyak melabur 

dalam kedua-dua projek pengangkutan awam berasaskan rel dan jalan raya di dalam dan 

sekitar Lembah Klang (KV). Pelaburan itu dijangka mendorong perubahan dalam mod 

perjalanan pengguna daripada pengangkutan persendirian kepada pengangkutan awam. 

Kajian ini memberi tumpuan kepada penilaian kepadatan guna tanah, kepelbagaian dan 

jumlah penumpang di stesen MRT di sepanjang laluan LRT Kelana Jaya dan Ampang 

(Awanis et al, 2017; Azmi Mat, 2018). 

Pembinaan sistem MRT laluan pertama iaitu Sungai Buloh – Kajang juga telah 

memberikan kesan yang ketara dalam proses urbanisasi di kawasan tersebut (Sharon et al, 

2022; Imran Yusoff, 2021). Hal ini kerana, terdapat lebih banyak pembangunan yang telah 

dibangunkan terutamanya pembinaan perumahan sehingga meningkatkan harga bagi 

sesebuah rumah yang berdekatan dengan stesen MRT (Soon et al, 2015; Khoo & Ong, 2012). 

Jelaslah bahawa, dalam kajian ini telah menunjukkan perubahan guna tanah yang telah 

berlaku di kawasan yang mempunyai stesen MRT. 

 
2.2 Guna Tanah 

 
Guna tanah boleh didefinisikan sebagai pengurusan, penggunaan dan perubahan yang 

dilakukan oleh manusia terhadap tanah tersebut berdasarkan ciri-ciri fizikalnya dan ekologi. 

Guna tanah juga akan dilakukan bagi memenuhi keperluan manusia dari segi keperluan asas, 

sosioekonomi dan sebagainya (Bajocco et al, 2012; Pijanowski & Robinson, 2011; Pourebrahim 

et al, 2015; Zhao et al, 2017; Awanis et al, 2017). Sistem guna tanah juga merupakan satu sistem 

yang kompleks namun masih boleh dikawal oleh akta yang telah ditetapkan atau dasar yang 

telah dilaksanakan (Pei & Pan, 2010). Perubahan guna tanah merupakan kesan daripada 

aktiviti manusia terhadap landskap yang berlaku akibat daripada pengubahsuaian yang 

sangat ketara dalam ekosistem (La Mela et al, 2016). Tindakan ini telah menunjukkan bahawa 

perubahan guna tanah ini berlaku disebabkan oleh permintaan yang terlalu tinggi dalam 

setiap keperluan untuk meneruskan hidup. Guna tanah boleh dikelaskan kepada beberapa 

jenis antaranya adalah tepu bina, kawasan pertanian, kawasan hutan, badan air dan tanah 

lapang (Basavarajappa et al, 2014; Xia et al, 2018). 

Corak guna tanah merupakan hasil interaksi jangka panjang antara manusia dan 

persekitaran semula jadi (Bicik et al., 2015). Terdapat pelbagai kaedah kuantitatif dan 

kualitatif yang berbeza digunakan untuk mengenal pasti faktor yang mempengaruhi 

perubahan guna tanah (Kleeman et al., 2017). Faktor yang menyumbang kepada 

perubahan ini boleh dikumpulkan sebagai faktor geografi, seperti topografi dan iklim, 

dan faktor sosioekonomi, termasuk pembangunan ekonomi, populasi manusia, dan 

dasar pembangunan (Zimu et al., 2018). Kemampanan boleh dicapai melalui 

pembangunan perumahan, yang bukan sahaja 

menggalakkan kesaksamaan sosial dan menjana pertumbuhan ekonomi, tetapi juga 

memperkasakan pemuliharaan alam sekitar melalui perancangan, pembinaan, reka 

bentuk dan pengurusannya (Yan et al, 2015). Aspek-aspek tersebut merupakan tonggak 

utama dalam usaha mencapai kelestarian khususnya melalui sistem perancangan dan 

pembangunan yang terancang. Isu ketidakpatuhan seperti pertukaran haram zon guna 

tanah dan konflik dalam rancangan pembangunan antara lain membawa kesan negatif 

kepada kelestarian sektor perumahan (Hamizah et al., 2012; Muhammad Rais & Lam, 

2018). Oleh sebab itu, perubahan guna tanah adalah sesuatu yang berlaku secara 

berterusan di Malaysia, yang boleh menyebabkan pembangunan tidak seimbang dan 

mengubah landskap kawasan guna tanah tertentu. 

Kebanyakan kajian terdahulu bergantung pada imej penderian jauh atau Remote 

Sensing berbilang spektrum (data optik) untuk memantau penggunaan tanah dan litupan 

bumi (Land use and land cover (LULC)) dari semasa ke semasa (Alganci, 2019; Yuan et 

al, 2015; Poursanidis et al, 2015). Pemantauan yang dilakukan dari semasa ke semasa dapat 

menilai dan menggambarkan pembandaran yang pesat dan pemahaman yang lebih baik 

tentang dinamik bandar pada pelbagai skala spatial dan temporal (Mertes, et al., 2015, 

Abd Majid et al., 2018). Dengan menggunakan penderian jauh, pengguna akan 

mempunyai akses yang lebih besar dan kawasan liputan yang lebih luas, serta dapat 

meninjau semula pemerhatian tahun sebelumnya. Sebagai contoh, resolusi spatial (15 - 

30m) imej Landsat 8 boleh menunjukkan kawasan pembangunan dengan lebih tepat 

(Bhatti & Tripathi, 2014). Bagi resolusi spatial yang lebih tinggi (10m dan ke bawah) 

seperti Sentinel-2, SPOT- 6/-7, dan Worldview-2 boleh menghasilkan kawasan peta 

bandar yang lebih terperinci (Abutaleb et al., 2020). 

Analisis guna tanah guna boleh dilakukan dengan cara menggunakan GIS. 

Melalui sistem GIS ini, perubahan guna tanah di kawasan tersebut dapat dikesan dengan 

jelas melalui pemetaan yang dibuat. Dalam menganalisi perubahan guna tanah ini juga 

boleh menggunakan imej satelit Landsat (TM dan OLI-TIRS) (Nur Syabeera & Firuza, 

2019; Nur Hakimah dan Lam, 2016). Perubahan guna tanah yang berlaku disebabkan oleh 

faktor yang mendorong kepada perubahan termasuk peraturan perancangan bandar, 

pertumbuhan penduduk, infrastruktur pengangkutan, pertumbuhan ekonomi, dan 

pertumbuhan bandar raya. 

Satu kajian yang bertujuan untuk mengenal pasti corak perubahan guna tanah 

dijalankan oleh beberapa penyelidik. Dalam kajian tersebut telah memperincikan 

implikasi dan faktor yang mempengaruhi perubahan guna tanah di kawasan tersebut 

(Antonio & Abdul Munir, 2020; Nasir et al, 2019; Baig et al, 2022). 

Menggunakan kaedah pengelasan yang tersedia dan perisian Erdas Imagine 2014, kajian 

ini menunjukkan perubahan dalam penggunaan tanah seperti hutan, kawasan 

pembangunan, kawasan lapang dan badan air. Beberapa faktor yang mempengaruhi 

perubahan ini juga dikenal pasti, bersama dengan implikasinya. Perubahan guna tanah 

yang berlaku disebabkan oleh pembinaan sistem pengangkutan dan pembangunan. 

 

        3. Kawasan Kajian 

 
Kawasan Cheras merupakan salah satu kawasan penting di Lembah Klang yang telah 

mengalami pertumbuhan pesat dalam dekad terakhir. Di kawasan Cheras terdapat lima 

stesen MRT iaitu Stesen Taman Suntex, Stesen Sri Raya, Stesen Tun Hussein Onn, Stesen 

Bukit Dukung dan Stesen Batu 11 Cheras (MRT Corp, 2023). Kewujudan stesen-stesen 

MRT telah memberikan impak yang sangat besar di kawasan tersebut apabila kawasan 

itu mula menjadi tumpuan orang ramai sehingga permintaan terhadap perumahan juga 

meningkat kerana adanya sistem pengangkutan berdekatan perumahan akan 

memudahkan orang ramai untuk menggunakan pergangkutan awam sama ada untuk 

ke tempat kerja atau ke mana- mana sahaja (Tee & Wong, 2023). Jumlah populasi bagi 

kawasan Cheras, Kuala Lumpur yang telah dicatatkan dalam Banci 2020 yang dijalankan 

adalah sebanyak 135823 penduduk berbanding pada tahun 2010 iaitu sebanyak 97650 

penduduk. Berdasakan dapatan daripada kajian ini, guna tanah yang giat berlaku di 

Cheras, Kuala Lumpur pada tahun 2020 adalah guna tanah dalam pembangunan seperti 

perumahan, institut dan pusat membeli-belah. Bentuk fizikal kawasan Cheras adalah 

dataran rendah dan berbukit-bukit kecil, mempunyai kemudahan pengangkutann 

seperti MRT, mempunyai taman atau juga dikenali sebagai tempat reakrasi seperti 

Taman Tasik Permaisuri dan Taman Connaught. Namun, telah berlaku perubahan guna 

tanah di sekitar kawasan Cheras dimana perubahan tersebut lebih kepada pembangunan 

perumahan, insfastruktur, dan pusat membeli-belah. 

Skala 1:800 

Rajah 1. Kawasan Cheras 

Source: Google Earth 

 

 

4.  Kaedah Kajian 
 

Berdasarkan kajian ini, impak MRT laluan Sungai Buloh – Kajang dapat diukur melalui 

beberapa faktor iaitu pembangunan, peningkatan aksesibiliti dan perubahan dalam corak 

guna tanah. Jarak kawasan cerapan yang digunakan dalam kajian ini adalah 3 km, 5 km, 

dan 7km daripada stesen MRT. Kriteria yang digunakan dalam menetukan kawasan 

dengan mengambil kira terhadap kepadatan penduduk, kepadatan pembangunan dan 

kemudahan infrastruktur yang terdapat di stesen MRT. Control area atau kawasan 

kawalan yang digunakan dalam kajian adalah kawasan Cheras, Kuala Lumpur. 

 

4.1 Data Satelit 

 

Dalam kajian ini, data imej satelit Landsat 7 ETM+ telah digunakan untuk tahun 2010 dan 

2022 dalam kawasan kajian. Data imej satelit Landsat 7 ETM+ akan mendedahkan 

perubahan dalam penggunaan tanah dari semasa ke semasa seperti urbanisasi, bencana 

alam, dan sebagainya (Tania Maria et al, 2019). Imej Landsat untuk kedua-dua tahun 

diperolehi daripada United States Geological Survey (USGS) dan dimuat turun melalui 

laman web http://earthexplorer.usgs.gov/. Data satelit Landsat mempunyai resolusi 

spatial 30-meter, yang sesuai untuk digunakan bagi menganalisi perubahan terhadap 

guna tanah di kawasan kajian. 

 

http://earthexplorer.usgs.gov/

  4.2 Pemprosesan Imej 

 

Dalam kajian ini, imej asal Landsat yang diperolehi meliputi negeri Selangor, 

manakala kawasan yang menjadi tumpuan kepada penyelidik adalah kawasan Cheras. 

Langkah pertama adalah melakukan cloud masking untuk menghilangkan gangguan 

atmosfera dari imej Landsat yang telah dimuat turun. Selain itu, imej Landsat 7 ETM+ 

perlu dibaiki sedikit kerana adanya line errors yang dapat menganggu proses 

pengkelasan perubahan tanah di kawasan tersebut dan proses ini dikenali sebagai remove 

scan line errors. Proses akan diselaraskan untuk menghilangkan ralat garisan imbas yang 

terdapat dalam data Landsat 7 ETM+. Proses seterusnya melibatkan pemotongan imej 

atau clipping untuk memisahkan kawasan Cheras dari imej asal, dan proses pemisahan 

dilakukan menggunakan shapefile bagi sempadan kawasan yang akan diimport ke 

dalam GIS. Rajah 2 di bawah menunjukkan langkah-langkah dalam pemprosesan imej 

satelit Landsat 7 ETM+. 

 

           Rajah 2. Langkah dalam Pemprosesan Imej Satelit Landsat 7 ETM+ 

 

 

Imej Satelit Landsat 

7 ETM+(2010&2020) 

Pemprosesan Imej 

- cloud masking 

- membuang scan line
errors 

 

Pemotongan kawasan 

Kawasan Cheras 

 
Pengkelasan guna tanah 

-Berselia (Maximum
Likelihood) 

 
Analisis Guna Tanah 

-Perubahan antaratahun 
2010 & 2020 

         4.3  Pengkelasan Guna Tanah 

 

Terdapat beberapa kaedah untuk mengkelaskan penggunaan guna tanah seperti 

Pengkelasan berselia dan tidak berselia. Dalam kajian ini, kaedah pengkelasan berselia, 

seperti Maximum Likelihood, digunakan untuk mengelaskan imej satelit Landsat 7 ETM+ 

ke dalam kategori penggunaan tanah menggunakan perisian ArcGIS 10.8. Dalam proses 

ini, semua piksel imej satelit dibahagikan kepada beberapa kelas penggunaan tanah yang 

telah ditetapkan terlebih dahulu (Muhammad Rais & Lam, 2018; Devkota et al, 2023). 

Kategori guna tanah akan 

dibahagikan kepada lima kelas: kawasan tepu bina, tanah lapang, hutan, pertanian, dan 

badan air. 

 

5.   Analisis dan Perbincangan 
 

Jenis guna tanah di kawasan Cheras telah dibahagikan kepada lima kategori utama iaitu 

tepu bina, badan air, hutan, pertanian dan tanah lapang. Hasil analisis perubahan guna 

tanah akan ditujukkan dalam Jadual 1 dan Rajah 3 serta Rajah 4, dimana ia akan 

menunjukkan jenis guna tanah bagi tahun 2010 dan 2020, berdasarkan lapangan dan 

analisis imej Landsat 7ETM+. 

 

 

 

        Jadual 1. Perubahan Guna Tanah di Kawasan Cheras bagi tahun 2010 dan tahun 2020 

 
 

No 
Jenis guna 

tanah 

2010 2020 Perubahan guna tanah 

Jumlah 

(Ha) 

Peratus Jumlah 

(Ha) 

Peratus Jumlah Peratus 

1 Tepu bina 22992 35.94 32184 50.31 9192 41.15 

2 Badan air 3882 6.07 337 0.53 -3545 -15.87 

3 Hutan 6722 10.51 6992 10.93 270 1.2 

4 Pertanian 10020 15.66 11727 18.33 1707 7.64 

5 Tanah 

lapang 

20358 31.82 12734 19.9 -7624 34.13 

 Jumlah 63974 100 63974 100 22338 100 

Jadual 1 menunjukkan keluasan guna tanah di kawasan Cheras yang terdiri daripada 

lima stesen MRT di kawasan tersebut adalah sebanyak 5755 hektar bagi tahun 2010 dan 

tahun 2020. Peningkatan penggunaan terhadap guna tanah di kawasan itu berlaku kerana 

adanya kemudahan pengangkutan seperti sistem MRT yang telah menyumbang kepada 

pembangunan bandar terutamanya dari segi perumahan, insfrastruktur, pusat beli-belah 

dan sebagainya. Stesen MRT yang terdapat di kawasan Cheras adalah stesen Taman 

Suntex, Sri Raya, Bandar Tun Hussein Onn, Bukit Dukung dan Batu 11 Cheras. Sistem 

MRT yang dibina telah menjadi penyebab utama kepada proses urbanisasi di kawasan 

Cheras kerana ia akan menjadi pusat tumpuan orang ramai dengan adanya kemudahan-

kemudahan yang disediakan. Merujuk Jadual 1, guna tanah bagi tepu bina pada tahun 

2010 adalah 39.82% manakala pada tahun 2020 berlaku peningkatan sebanyak 87.34%. 

Selain itu, guna tanah bagi badan air pula 12.16% pada tahun 2010 manakala pada tahun 

2020 telah menurun sebanyak 94.483%. Bagi guna tanah kawasan hutan adalah 16.28% 

pada tahun 2010 dan berlaku peningkatan semasa tahun 2020 iaitu sebanyak 3904%. 

Seterusnya, guna tanah bagi kawasan pertanian di Cheras adalah sebanyak 49.076% pada 

tahun 2010 manakala berlaku penurunan dalam guna tanah pada tahun 2020 iaitu 

92.771%. Jenis guna tanah yang terakhir bagi kawasan Cheras iaitu tanah lapang telah 

mencatatkan peratusan sebanyak 10.611% pada tahun 2010 dan pada tahun 2020 pula 

berlakunya penurunan sebanyak 0.838% bagi tanah lapang di kawasan Cheras. 

Perubahan guna tanah yang berlaku dengan sangat drastik di kawasan Cheras 

untuk tahun 2010 dan 2020 adalah guna tanah bagi tepu bina. Perkara ini berlaku 

disebabkan oleh peningkatan dalam pembinaan pembangunan infrastruktur dan 

perumahan yang telah berlaku apabila adanya sistem MRT di kawasan Cheras 

Peningkatan penduduk di kawasan sebanyak 135823 orang (BANCI, 2020) berbanding 

tahun 2010 iaitu 97650 orang (BANCI, 2010). Hal ini telah menyebabkan permintaan 

semakin tinggi terhadap perumahan dan kemudahan infrastruktur dalam kalangan 

penduduk terutamanya di kawasan yang mempunyai stesen MRT seperti Taman Suntex, 

Sri Raya, Bandar Tun Hussein Onn, Bukit Dukung dan Batu 11 Cheras. Permintaan yang 

tinggi terhadap perkara tersebut telah menyumbang kepada peningkatan perubahan 

guna tanah bagi tepu bina di kawasan Cheras kerana kawasan Cheras telah menjadi pusat 

tumpuan orang ramai apabila mempunyai pelbagai kemudahan seperti sistem 

pengangkutan yang cekap iaitu MRT, pusat membeli-belah dan kawasan perumahan. 

Hal ini menunjukkan bahawa guna tanah perbandaran yang merangkumi kawasan 

perumahan, kawasan perbandaran, utiliti dan kemudahan semakin meningkat pada 

tahun 2020 di kawasan Cheras. Perubahan guna tanah bagi kawasan tanah lapang adalah 

0.84% untuk kedua-dua tahun. Hal ini dikatakan demikian kerana guna tanah bagi 

kawasan lapang telah digunakan untuk membangunkan kawasan industri, pelancongan 

atau tempat untuk aktiviti riadah. Rajah 3 dan Rajah 4 menunjukkan perubahan guna 

tanah bagi tahun 2010 dan 2020, kawasan tanah lapang telah dijadikan sebagai kawasan 

tepu bina. Hal ini kerana, lebih banyak pembangunan yang telah dibina dikawasan tanah 

lapang yang terdapat di Cheras. Kebanyakan pembangunan yang dibina di kawasan 

Cheras adalah dari segi perumahan, institut dan pusat membeli- belah (Tee & Wong, 

2023). Jelaslah bahawa, guna tanah bagi kawasan tanah lapang telah berlaku di kawasan 

Cheras pada kedua-dua tahun terutamanya apabila adanya sistem MRT di kawasan itu 

sehingga mengiatkan lagi proses pembandaran di kawasan sekitar. 

Selain itu, perubahan guna tanah bagi kawasan hutan untuk tahun 2010 dan 

tahun 2020 adalah meningkat sebanyak 3904.81%. Seterusnya, perubahan guna tanah 

bagi kawasan pertanian adalah penurunan sebanyak 92.77% . Perubahan guna tanah 

bagi badan air untuk tahun 2010 dan 2020 adalah menurun sebanyak 94.48%. Secara 

kesimpulannya, perubahan guna tanah di kawasan Cheras berlaku dengan drastik dari 

tahun ke tahun kerana wujudnya sistem pengangkutan awam seperti MRT yang dapat 

memudahkan orang Malaysia untuk ke destinasi tertentu sehingga kawasan yang 

mempunyai stesen-stesen MRT menjadi pusat tumpuan orang ramai (Man & Majid, 

2024a). Penilaian ketepatan klasifikasi dilakukan menggunakan pengiraan Koeffisein 

Kappa bagi menguji kebolehpercayaan data yang telah diklasifikasikan. Nilai Koeffisein 

Kappa yang diperolehi adalah 96% bagi tahun 2010 dan 97% bagi tahun 2020. Rajah 5 

dan rajah 6 menunjukkan titik-titik yang dipilih untuk menjalankan penilain ketepatan 

klasifikasi bagi tahun 2010 dan tahun 2020. 

 

 

  Rajah 3. Guna Tanah Cheras 2010                   Rajah 4: Guna Tanah Cheras Tahun 2020 

 Rajah 5. Titik sampel bagi tahun 2010        Rajah 6. Titik sampel bagi tahun 2020 

 

 

 
  

    6. Penutup 

 
Kesimpulannya, salah satu faktor perubahan guna tanah di kawasan Cheras adalah 

disebabkan oleh pembinaan sistem MRT, yang meningkatkan pertambahan penduduk 

berikutan kemudahan yang disediakan dapat membantu mengurangkan kos 

pengangkutan dan mengatasi kesesakan lalu lintas. Kajian lanjut boleh dijalankan di 

kawasan Cheras pada tahun akan datang  untuk memantau sama ada terdapat perubahan 

guna tanah yang berterusan di kawasan tersebut atau tidak berlaku sebarang perubahan 

guna tanah di kawasan   tersebut supaya dapat membantu kerajaan dalam merancang 

pembangunan yang lebih efisen dan tidak memberikan kesan kepada manusia dan alam 

sekitar. Walau bagaimanapun, sebarang perubahan dalam guna tanah mesti dikaji 

dengan teliti untuk menilai kesannya terhadap alam sekitar manusia dan fizikal. Selain 

itu, perubahan guna tanah mampu memberi impak positif kepada pelbagai sektor di 

Malaysia seterusnya mengukuhkan ekonomi negara. Sebarang perubahan guna tanah 

perlulah mematuhi keperluan Penilaian Impak Alam Sekitar (EIA) untuk memelihara 

alam semula jadi walaupun berlaku pembangunan dan perubahan terhadap guna tanah. 

Pemantauan jangka panjang terhadap perubahan guna tanah adalah penting untuk 

menilai kesannya dan mengenal pasti faktor yang mempengaruhi perubahan masa 

depan. Selaras dengan SDG 11, sistem pengangkutan merupakan pemacu utama dalam 

membangunkan bandar yang mampan dan boleh menyokong agenda 2030 ke arah 

persekitaran yang mampan dan berdaya tahan. 

